
ԱՐՀԵՍՏԱԳՈՐԾԱԿԱՆ ԵՎ ՄԻՋԻՆ ՄԱՍՆԱԳԻՏԱԿԱՆ ԿՐԹՈՒԹՅԱՆ ՊԵՏԱԿԱՆ ԿՐԹԱԿԱՆ ՉԱՓՈՐՈՇԻՉՆԵՐԻ ՆԱԽԱԳԾԵՐ ՄՇԱԿՈՂՆԵՐԻ ԵՎ ՈՒՍՈՒՄՆԱԿԱՆ ՀԱՍՏԱՏՈՒԹՅՈՒՆՆԵՐԻ ԱՆՁՆԱԿԱԶՄԻ ՀԱՄԱՊԱՏԱՍԽԱՆ ԱՆԴԱՄՆԵՐԻ ՎԵՐԱՊԱՏՐԱՍՏՄԱՆ ԸՆԹԱՑԱԿԱՐԳԸ ՀԱՍՏԱՏԵԼՈՒ ՄԱՍԻՆ

Հիմք ընդունելով Հայաստանի Հանրապետության կառավարության 2010թ. մարտի 4-ի <<Հայաստանի Հանրապետությունում նախնական մասնագիտական /արհեստագործական/ և միջին մասնագիտական կրթության և ուսուցման մասնագիտությունների և որակավորումների` կարողությունների ձևավորմանը միտված պետական կրթական չափորոշիչների մշակման և ներդրման հայեցակարգին և գործողությունների ցանկին հավանություն տալու մասին>> N 8 արձանագրային որոշումը`

ՀՐԱՄԱՅՈՒՄ ԵՄ.

1. Հաստատել արհեստագործական և միջին մասնագիտական կրթության պետական կրթական չափորոշիչների նախագծեր մշակողների և ուսումնական հաստատությունների անձնակազմի համապատասխան անդամների վերապատրաստման ընթացակարգը` համաձայն հավելվածի:

Սույն հրամանի կատարման հսկողությունը հանձնարարել նախարարի տեղակալ Մ. Մկրտչյանին:

                                                                 Ա. ԱՇՈՏՅԱՆ
Հավելված 
ՀՀ կրթության և գիտության նախարարի «___» _______ 2011թ. 
N___ հրամանի
ԸՆԹԱՑԱԿԱՐԳ
 ԱՐՀԵՍՏԱԳՈՐԾԱԿԱՆ ԵՎ ՄԻՋԻՆ ՄԱՍՆԱԳԻՏԱԿԱՆ ԿՐԹՈՒԹՅԱՆ ՊԵՏԱԿԱՆ ԿՐԹԱԿԱՆ ՉԱՓՈՐՈՇԻՉՆԵՐԻ ՆԱԽԱԳԾԵՐ ՄՇԱԿՈՂՆԵՐԻ ԵՎ ՀԱՍՏԱՏՈՒԹՅՈՒՆՆԵՐԻ ԱՆՁՆԱԿԱԶՄԻ ՀԱՄԱՊԱՏԱՍԽԱՆ ԱՆԴԱՄՆԵՐԻ ՎԵՐԱՊԱՏՐԱՍՏՄԱՆ 
1. Սույնով սահմանվում է արհեստագործական և միջին մասնագիտական կրթության պետական կրթական չափորոշիչների նախագծեր մշակողների և ուսումնական հաստատությունների համապատասխան անձնակազմի անդամների վերապատրաստումների (այսուհետ՝ վերապատրաստումներ) կազմակերպման և անցկացման ընթացակարգը:

2.  Վերապատրաստումների նպատակը` կարողություններին միտված պետական կրթական չափորոշիչների նախագծերի մշակման և դրանց համապատասխան ուսումնական գործընթացի իրականացման համար համապատասխան անձնակազմի անդամներին նախապատրաստելը և առկա հմտությունները շարունակաբար  կատարելագործելն է:

Վերապատրաստման դասընթացների կազմակերպումը
3. Վերապատրաստման դասընթացները կազմակերպվում է նույն ծրագրով վերապատրաստվող, մինչև 25 մարդուց կազմված խմբերով: 

4. Պետական կրթական չափորոշիչների նախագծեր մշակող փորձագետների վերապատրաստման խումբը (խմբերը), ՀՀ կրթության և գիտության  նախարարի հրամանով ձևավորված աշխատանքային խմբերում ընդգրկված փորձագետների կազմի հիման վրա, ձևավորում է Մասնագիտական կրթության և ուսուցման զարգացման ազգային կենտրոնը (ՄԿՈՒԶԱԿ)՝ այն հաշվով, որ յուրաքանչյուր մասնագիտության պետական կրթական չափորոշչի նախագիծը մշակելու համար ձևավորված խմբից դասընթացում ներառված լինի առնվազն 2 փորձագետ:

5. ՈՒսումնական հաստատությունների համապատասխան անձնակազմի անդամների վերապատրաստման դասընթացների խումբը (խմբերը) ձևավորում է ՄԿՈՒԶԱԿԸ՝ հիմք ընդունելով վերապատրաստման թեմաներին համաձայն ուսումնական հաստատությունների ներկայացրած մասնակիցների ցուցակները: Մասնակիցների ցուցակները ուսումնական հաստատությունները ՄԿՈՒԶԱԿ են ներկայացնում մինչև տվյալ տարվա փետրվարի 25-ը: 

6. ՈՒսումնական հաստատությունների համապատասխան անձնակազմի անդամների վերապատրաստման տվյալ տարվա համար պլանավորվող թեմաներին հաստատությունները տեղեկացվում են հունվար ամսվա ընթացքում: Վերապատրաստման թեմաները որոշվում են ուսումնական հաստատությունների առաջարկությունների և նախորդ տարվա մշտադիտարկման արդյունքների հիման վրա:

7. Տվյալ տարում վերապատրաստման խմբերի ընդհանուր թիվը նախատեսվում է ՄԿՈՒԶԱԿ-ի տարեկան բիզնես-պլանում:

8. Վերապատրաստման խմբերի անվանական կազմերը դասընթացներն սկսելուց առնվազն 5 օր առաջ հաստատվում է ՀՀ կրթության և գիտության նախարարության Կրթության ազգային ինստիտուտի տնօրենի հրամանով: 

9. Ըստ խմբերի վերապատրաստման դասընթացները երաշխավորվում է կազմակերպել հետևյալ ժամկետներով.

1) պետական կրթական չափորոշիչների նախագծեր մշակող փորձագետների համար՝ 4 օր,

2) ուսումնական պլաններ և մոդուլային ուսումնական ծրագրեր մշակող փորձագետների համար՝ 4 օր,

3) ուսումնական հաստատությունների ղեկավար անձնակազմի համար՝ 3 օր,

4) ուսումնական հաստատությունների առաջին անգամ վերապատրաստվող մանկավարժների համար՝ 5 օր,

5) ուսումնական հաստատությունների վերապատրաստում անցած մանկավարժների համար՝ 3 օր: 

Առանձին դեպքերում, հաշվի առնելով վերապատրաստման դասընթացի թեմաների յուրահատկությունը, կարող է նախատեսվել նաև այլ ժամկետներ:

Վերապատրաստումների օրեկան տևողությունը չպետք է գերազանցի 6 ակադեմիական ժամը:

10. Վերապատրաստման դասընթացները կազմակերպվում է ՄԿՈՒԶԱԿ-ի կազմած և Կրթության ազգային ինստիտուտի տնօրենի հաստատած ծրագրերին և ժամանակացույցին համաձայն: Վերապատրաստման դասընթացների ծրագրերը և ժամանակացույցը կազմվում և հաստատվում են դասընթացներն սկսելուց առնվազն 15 օր առաջ: 

11. Վերապատրաստման ծրագրին համապատասխան նյութերը մշակում են վերապատրաստողները:

12. Վերապատրաստման դասընթացների կազմակերպման և իրականացման հետ կապված բոլոր ծախսերը ներառվում են ՄԿՈՒԶԱԿ-ի տարեկան ծախսերի նախահաշվում: 

Վերապատրաստման դասընթացների անցկացումը
13. Վերապատրաստման դասընթացներն անցկացվում են Կրթության ազգային ինստիտուտում, կամ այդ նպատակով ընտրված այն ուսումնական հաստատություններում, որոնք գտնվելու վայրի առումով առավել մատչելի են մասնակիցների համար:

14. Վերապատրաստման դասընթացներ անցկացնող դասընթացավարներին ընտրում է ՄԿՈՒԶԱԿ-ը՝ հաշվի առնելով թեմաների բնույթը: Նրանց հետ կնքվում է համապատասխան պայմանագիր:

15. Վերապատրաստման յուրաքանչյուր խմբում դասընթացը վարում է մեկ վերապատրաստող: Առանձին դեպքերում, թեմաների բնույթից ելնելով, կարող է խմբում վերապատրաստումն իրականացվել մեկից ավել դասընթացավարների կողմից:

16.  Վերապատրաստման ընթացքում հիմնական ուշադրությունը դարձվում է թեմաների շրջանակներում մասնակիցների գործնական կարողությունների զարգացման վրա:

17. Դասընթացի մասնակիցների ձեռքբերումը ընթացքում գնահատում է դասընթացավարը՝ հիմք ընդունելով յուրաքանչյուր մասնակցի կատարած աշխատանքը և ցուցադրած արդյունքները: Վերապատրաստման ընդհանուր գնահատականը տրվում է դասընթացի ավարտին, որում ամփոփվում է ձեռքբերումները և տրվում ցուցումներ: 

18.   Վերապատրաստման յուրաքանչյուր խմբի համար դասընթացավարը լրացնում է գրանցումների առանձին մատյան, որը դասընթացն ավարտելուց հետո ներկայացվում է ՄԿՈՒԶԱԿ:

19. Վերապատրաստումն ավարտվելուց հետո դասընթացավարը ՄԿՈՒԶԱԿ է ներկայացնում հաշվետվություն, որում պետք է ներառված լինի դասընթացի ընդհանուր գնահատականը, եզրակացությունները և առաջարկությունները: 

